
Openbaring 105 - Woord ontvang deur Daniel Grobbelaar 
op 12/09/19 

“EK IS! EK IS die Wind wat oor die Aarde van jou siel 
waai en die koue met MY Warm Briesie verdrywe… 
weg, weg van MY kinders af. Die Wind is MY Gees, wat 
EK IS, want alles is vanuit MY! Die Gees is Sy wat julle 
siele verkwik in die benoudheid van dae. Suiwer julle 
siele nou deur Haar wat EK vir julle stuur. Laat toe dat 
Sy die nag van bekommernis en besoedeling verdryf.  
Laat ONS die woes en leë leemtes vul met Lig, Lewe, 
Orde en Liefde. Laat toe dat EK ‘n Nuwe Skepping 
teweegbring in die heelal van julle wese. Want in die 
heelal van MY kinders se harte is die toestande woes 
en leeg; onvrugbare droë grond vol dorings en dooie 
bene. Daar is tekens dat daar lewe moes gewees het 
en dalk was... Maar net deur MY Barmhartigheid op 
Barmhartigheid, kan EK Nuwe Lewe in julle blaas – as 
julle net MY Vrymakende Liefdes-Waarheid wil 
aanvaar in nederigheid. EK IS WAT EK IS, EK IS EEN! 
Die Dou, die Reën en die Wind het EK saamgevoeg. 
Die Dou, die Liefde ; Die Reën, MY Woord ; die Wind, 
MY Gees. Dit is deur Brandende Liefde wat nooit 
verflou in Lig of Hitte, dat julle MY Woord opneem en 
as Voedsel uitdeel om deur MY Gees Bekragtig en 
verenig te word in MY Oorspronklike VADERLIKE 
LIEFDE! Nie deur julle eie krag of deur geweld sal julle 
die bose oorwin nie, maar deur MY Gees! MY Gees is 
soos die Wind. MY Liefde is die sagte briesie wat 
verkwik, versterk en getuig van MY Barmhartige 
Liefde, maar MY Wind kan ook die Stormwinde in die 
Suidland wees, soos dit nou tans is. Die Stormwinde 
sal vererger namate MY Geregtigheid uitgevoer word 
IN LIEFDE om MY kinders tot insigte te bring. Maar vir 
hulle wat ag slaan op MY Stem, sal die Stormwinde, 
Golwe van Seëninge wees in die Dag van EK IS WAT 
EK IS! 
‘n Ewige Sterk Klip van gladde GOUD is MY Gees, en 
hierdie Klip is in die Slingervel van Dawid! Let op, julle 
wat oë het en kan sien! Let op die Dae van EliJaH en 
Henog! EK Bekragtig julle! MigaEl en RafaEL! Wees 
geseënd in die Aarde deur MY, JAHSHUA, se Bloed 
gekoop, want MY Bloed is LIEFDE WAT VRYMAAK! 
Die Olyfolie drup vanuit MY Ewige Fonteine en binne-
in dryf en swem die GOUE deeltjies wat julle nodig 
het. Dit is MY Gawe aan julle wat MY en MY 
Koninkryk soek bo alles. Gee alles oor aan MY en los 
julle laste voor MY Voete, EK sal daarmee handel en 
EK dra julle laste. MY las, is Lig! Gaan en spreek van 
MY Liefde! Leef MY Liefde! Salf julle poorte en hoeke 
en word Bekragtig deur die Liefdeswind van MY Gees. 
Onthou, vir julle wat MY liefhet is MY Wind ‘n sagte 
versterkende Seën; en vir julle wat louwarm en 
lasterlik omgaan met MY Woord en Gees is die Wind 
vir julle ‘n plaag.” 
 

Openbaring 106 - Woord op 25/09/19 - 17H30 

“MY kind, hoor die Stem van jou Meester en Skepper. 
EK IS! MY Bruid, MY Dogter van Sion! Die Berg van 
MY Apartheid! Hoor die Stem van die LEWENDE 
VOLMAAKTE LIEFDE. Dit is EK, EK IS WAT EK IS! Hoor 
MY Volk, aan wie EK MY Wette gegee het en hoor MY 
skape, want EK, julle Herder sal julle vergader in MY 
Kraal! En hoor MY dapper vegters, wat ter perd in die 
Gees oor die velde heengaan van MY Volk – julle sal EK 
vergader in MY Paardekraal! MY Beloftes is Getrou; 
EK IS die Volmaakte Getrouheid! 
Vir jou, MY Volk van Job, sal EK uitred uit jou 
benoudhede en nood! Dit is amper VERBY! EK het 
klaar oorwin en nou gaan EK julle leer en wys hoe julle 
te werk moet gaan om net soos EK, te oorwin! Begeer 
en werk daaraan om net so volmaak in die Liefde te 
word soos julle VADER in die Hemele is! Julle gaan 
geensins oorwin deur krag of geweld; wapens of 
bedrog; en nog minder sal julle oorwin deur die vrug 
van verraad en omkopery! NET deur MY GEES sal 
julle, OORWIN! EK sal julle, MY Dogter van Sion, 
binnekort laat vergader by Gilgal en MY Woord, MY 
Nuwe Waters sal neerdaal vanuit die Sluise van MY 
Hemel-Vaderhart! Julle moet MY Woord glo en met 
julle hele harte op MY vertrou! Vrees nie vir die diepe 
nag wat aanbreek nie! EK sal julle Lig wees en SY, die 
Trooster Gees, sal julle vertroosting bring soos EK aan 
julle beloof het.  
EK sal MY knegte opwek en MY dienaars heroprig! EK 
sal tot julle harte spreek en sal julle nooit verlaat nie. 
Maak julleself vry deur die leiding van Haar wat EK vir 
julle gestuur het, want SY is vanuit MY. Geseënd is die 
siel wat haar skatte vergader in MY Hemele en edel is 
die siel wat op haar Maker vertrou en gehoorsaam 
vanuit Liefde. Die Orde is versteur in soveel fasette in 
die lewe van die adamiet, en vandag kan julle die 
resultate en gevolge daarvan waarneem. MY Skepping 
is moeg en smeek MY, die Skepper, vir hernuwing! En 
net soos EK beloof het toe EK gespreek het “EK MAAK 
ALLES NUUT!”, so sal dit wees! Want ‘n Woord 
gespreek, is ‘n Skeppingsdaad! Gee alles oor aan MY, 
EK wat VERLOS, en EK sal julle wys en laat sien hoe EK 
MY Hand sal uitreik na julle, met Liefde en Krag! Sien 
MY! Sien MY... 
Die tye waarvan MY profete getuig het en geprofeteer 
het, het aangebreek en ook in die tye wat kom. Wees 
sterk MY Stam van Judah en Benjamin! Jy het EK 
uitverkies om te suiwer en te louter sodat jy voor MY 
sal kan staan in skoon wit linne, witter as sneeu sal jy 
wees! Glansende blou oë sal jy hê deur die harts-
skoonheid wat deur jou siel sal uitstraal. Hemelse 
Goud sal jy as Krans op jou hoof dra! Vir jou sal EK 
BEKRAGTIG omdat EK die VADER en VERLOSSER IS, EK 
IS! Begin sien MY Volk, begin sien! En hoor en luister 
na wat die voëls van die Hemele deesdae te sing het! 

Hulle loof en prys MY en hulle getuig van die Nuwe 
Aarde, en die Nuwe Era wat sal aanbreek! EK 
openbaar aan wie EK wil en wanneer EK wil, want EK is 
die EL van lewendes! EK IS LEWE! EK gee nuwe Lewe, 
Ewige LEWE aan hulle wat hulle laat verseël het met 
MY Olyfolie wat MY Goud bevat, en dit sal hulle wees 
wat volkome vertrou en glo in MY. 
MY Stam van Judah en Benjamin, weet dat die sisteem 
waarin julle vasgevang is, sal binnekort ten gronde 
gerig word deur die besoedeldes se eie dwase 
ongeregtighede! En dit laat EK toe, om julle te bevry! 
EK, EK, EK is julle VREUGDE! EK IS JULLE VOEDSEL EN 
WATERS! EK IS JULLE LEWE! Wag op MY en wees stil in 

julle harte terwyl julle bieg en neem geen notisie van 
die wêreld wat tans ondergaan in haar eie sondvloed 
nie! Met stille-jubelende hart, sal julle, MY Wagters, 
Knegte, Profete en Boodskappers getuig van MY en 
MY Waarheid. Aan al MY kinders spreek EK en sê vir 
julle: Niemand is meer belangrik as die volgende nie! 
Salig is die nederiges en salig is die vredemakers! 
Salig, salig, salig is die siel wat haar laat omvou met die 
KRAG VAN MY GEES – en MY LIEFDE... LEEF!” 


